
ДОРИВОР МАВРАК (Salvia officinalis L.) ЎСИМЛИГИНИНГ ОНТОГЕНЕЛИЗИНИ ТОШКЕНТ ШАРОИТИДА ЎРГАНИШ
Ишнинг долзарблиги. Ҳалқ табобатида ва замонавий тиббиётда кенг қўламда қўлланиладиган шифобахш гиёҳлар хом ашёлари билан фармацевтика саноатини тўла таъминлаш ихтисослаштирилган хўжаликларнинг ташкил топишига замин бўлди. Бунинг сабаби ўз-ўзидан маълумки хозирда аҳолининг доривор ўсимликларга бўлган талаби кун сайин ортиб бориши билан, доривор ўсимликларнинг табиатдаги табиий заҳиралари камайиб, уларнинг тарқалиш ареаллари кескин қисқариб боришидир. Шунинг учун хозирги кунда доривор ўсимликлар хом ашёси камайиб кетмоқда. 
Шу сабабли табиатда турлари камайиб бораётган, доривор хусусиятга эга бўлган ўсимликларни интродукция қилиш, ўрганиш, кўпайтириш, экиб ўстириш ва хом-ашёсидан оқилона фойдаланиш ҳамда муҳофаза ҳилиш ҳозирги даврнинг долзарб муаммоларидандир. 
Мана шу муаммонинг олдини олиш ва аҳолининг доривор ўсимликларга бўлган талабини қондириш мақсадида кўпгина шифобахш гиёхлар экиб ўстирилмоқда.
Ишнинг мақсади.  Тиббиётда доривор мавракнинг барги ишлатилади. Баргнинг дамламаси буриштирувчи, дизенфекцияловчи ва яллиғланишга қарши таъсир этувчи восита сифатида юқори нафас йўллари яллиғланишида, томоқ, оғиз ва милк шиллиқ пардалари яллиғланишида оғиз чайиш учун қўлланилади.

Ер устки қисми ошқозон касалликларида, юрак тез урганда, дармонсизликда, безгак, буйрак касалликларини даволашда ишлатилади. 
Доривор маврак барги томоқ, кўкрак, юқори нафас йўлларини яллиғланиши, меъда касалликларида ва ич кетишига қарши ишлатиладиган йиғмалар – чойлар таркибига киради [1, 804 б.].

Доривор маврак баргидан “Сальвин” доривор препарати олинади. 
Унинг сувдаги ёки натрий хлориднинг изотоник эритмасидаги 0,1 ва 0,25% ли эритмалари оғиз бўшлиғидаги сурункали яллиғланиш касалликлари (гингивит, стоматит, пародонтоз) ни, йирингли ва суякларнинг оқма яраларини даволашда қўлланилади [2, с. 275]. 

Мавракнинг юқоридаги хусусиятларини инобатга олиб, уларни экиб ўстириш ва биологиясини ўрганишни ўз олдимизга мақсад қилиб қўйдик.

Усуллар. Доривор маврак ўсимлиги уруғларининг унувчанлигини аниқлаш учун ГОСТ 203666 ва М.К.Фирсова усулидан фойдаланилди [3, с. 295]. Ўсимликнинг биоморфологик хусусиятлари Т.А.Работнов, И.Г.Серебряков тавсия этган усуллар билан ўрганилди. Тадқиқот ўтказиш учун доривор маврак ўсимлигининг уруғлари ЎзРФА Ўсимлик ва ҳайвонот олами генофонди институти, академик Ф.Н.Русанов номидаги Ботаника боғидан олинди. Тадқиқотлар Тошкент фармацевтика институти доривор ўсимликлар ўстириш майдончасида олиб борилди.
Натижалар. Уруғларнинг унувчанлиги экишга яроқлилигини белгилайдиган энг муҳим белгилардан бири ҳисобланади. Salvia officinalis L. Уруғлари шарсимон, диаметри 2-2,5 см.ни ташкил этади. 1000 дона уруғнинг оғирлиги 7г га тенг. Маврак ўсимлигини тупроққа экишдан олдин унинг уруғини унувчанлигини хона шароитида 15 кун давомида кузатилди. Ўсимлик уруғларининг хона шароитидаги унувчанлиги 86% ни ташкил этди. 

Доривор маврак суғориладиган ерларда ёки лалмикор ерларда ҳам ўсадиган ёруғсевар, қурғоқчиликка чидамли ўсимлик. Маврак экиладиган ерларни кузда 25 – 28 см чуқурликда чопиб қўйилди. Ўсимлик уруғларини кузда ва эрта баҳорда ҳам экиш мумкин. Экишдан олдин ер текисланади ва бегона ўт қолдиқларидан тозаланади. 

Уруғларни март ойини охирида (24.03.12 й.) тупроқ ҳарорати 12 – 150С бўлганда қатор оралари 60 – 70 см қилиб, 2 – 3 см чуқурликда экилади. 

Экилган уруғлар 10 – 12 кунда униб чиқди ва палла баргларни ҳосил бўлаётгани кузатилди. Уруғ паллабаргларининг шакли юмалоқ. Уруғ паллабаргларнинг бандлари қисқа 0,1 – 0,3 мм ни ташкил этди. Асосий илдизи 3,5 мм бўлиб, майсанинг умумий узунлиги 1 см ни ташкил этди. Кузатишларнинг 10 куни ўсимликнинг уруғ паллабарглари ўсиб бандларининг узунлиги 2-4 мм ни ташкил қилди. Ўсимлик майса давридаёқ тукчалар билан қоплангани аниқланди. Майсанинг асосий илдизи 1-2 см, биринчи тартибли ён илдиз эса 0,2-0,4 мм га етди. Ўсимликнинг умумий узунлиги 0,9 см. Уларда дастлабки чин барглар ҳосил бўла бошлади. Барг пластинкасининг устки қисми безли тукчалар билан қопланган, шакли узунчоқ, эни 0,5 мм ни узунлиги 0,8 мм ни ташкил қилди. Асосий илдиз 4,5 см ни ён илдизлар 0,8-1 см га етди.
Майсалар аста – секин ўсабошлади ва уларни умумий узунлиги 3 – 3,8 см ни ташкил этди. Майсалар яхши ўсиши ва ривожланиши учун уларни оралари юмшатилди ва бегона ўтлардан тозалаб турилди. Баҳор ойларида ёғингарчилик натижасида доривор маврак экилган майдонларда қатқалоқлар пайдо бўлиши билан ўсимлик оралари юмшатилди ва шу билан бирга ҳар 20 см оралиғида 2 – 3 тадан ўсимлик қолдириб, ягона қилинди.

Дастлабки вегетация йилида ўсимликлар асосий поясининг узунлиги 48 см, барглар сони 26 тага етди. Асосий поянинг пастки қисмининг ёғочланиши 5 см ва шу жойдан тўкилган баргларнинг сони 6,2 тани ташкил этади. 1 – вегетация йилида 1 – тартибли новдалар сони 10 та ва узунлиги 27 см, барглар сони 18 тага етди. Барг пластинкасининг узунлиги 9,4 см, кенглиги 2,8 см, барг банди 6,1 см ни ташкил этди. Биринчи вегетация йилида ўсимлик жадал ўссада, генератив аъзолари шаклланмади.     
Хулоса: доривор маврак ўсимлигининг уруғини кузда ва эрта баҳорда экиш мумкин. Биринчи йили экилган маврак баргини сентябрь ойининг охирида бир марта йиғиб олинади.  

